
திருக்குறள் எளிய உரை அறம்

18. வெஃகாமை

(மற்றவருடைய பொருளுக்கு

ஆசைப்படாமல் இருப்பது) நடுவு இன்றி நன் பொருள் வெஃகின், குடி பொன்றி, குற்றமும் ஆங்கே தரும். 171 நியாயம் இல்லாமல், மற்றவருடைய நல்ல பொருளை ஒருவன் கவர்ந்து கொண்டால், அவனுடைய குடும்பமும் கெட்டுக் குற்றமும் வந்து சேரும் (கவர்தல் என்பது, திருடுதல், கைப் பற்றுதல், மோசம் செய்தல்). படு பயன் வெஃகி, பழிப்படுவ செய்யார்நடுவு அன்மை நாணுபவர். 172 நியாயம் தவறி நடக்க நாணப்பட்டு ஒதுங்குகின்றவர், பிறருடைய பொருளைக் கவர்வதால் வரக்கூடிய லாபத்தை நினைத்துப் பழியான செயலைச் செய்ய மாட்டார்.

சிற்றின்பம் வெஃகி, அறன் அல்ல செய்யாரேமற்று இன்பம் வேண்டுபவர். 173 நல்ல வழியில் பெறக்கூடிய இன்பத்தை விரும்புகின்றவர், நிலையற்ற சிறிய இன்பத்துக்காக ஆசைப் பட்டுத் தீய காரியங்களைச் செய்ய மாட்டார்.

‘இலம்’ என்று வெஃகுதல் செய்யார்-புலம் வென்ற புன்மை இல் காட்சியவர். 174 ஐந்து புலன்களையும் வென்ற, குற்றமற்ற அறிவு உள்ளவர், தம்மிடம் செல்வம் இல்லையே என்பதற்காகப் பிறருடைய பொருளைக் கவர்ந்து கொள்ள ஆசைப்பட மாட்டார். அஃகி அகன்ற அறிவு என் ஆம்-யார்மாட்டும் வெஃகி, வெறிய செயின்? 175 ஆழ்ந்த அறிவுள்ளவர், பிறருடைய பொருளைக் கவர விரும்பி, தீய செயலைச் செய்வாரானால், அவருடைய விரிந்த அறிவினால் என்ன பயன்? அறிவு உடையோர் அத்தகைய செயலில் ஈடுபட மாட்டார்.

